
НЭГ. ЕРӨНХИЙ ЗҮЙЛ. 

Энэхүү үнэлгээг Монгол Улсын Их Хурлын гишүүн Д.Бум-Очирын санаачлан боловсруулсан Монгол Улсын Ерөнхийлөгчийн сонгуулийн тухай хуульд нэмэлт, өөрчлөлт оруулах тухай хуулийн төсөл болон түүнийг дагалдах хуулийн төсөлд[footnoteRef:1] Хууль тогтоомжийн тухай хуулийн 17 дугаар зүйлд заасны дагуу дүн шинжилгээ хийх, үр нөлөөг тооцож, давхардал, хийдэл, зөрчлийг арилгах, төслийн зүйл, заалтыг ойлгомжтой, хэрэгжих боломжтой байдлаар боловсруулалтыг хуульд заасан шаардлагад нийцүүлэн сайжруулах чиглэлээр зөвлөмж өгөх зорилготой болно.   [1:  Тус хуулийн төслийг дагалдуулан Сонгуулийн автоматжуулсан системийн тухай хуульд нэмэлт өөрчлөлт оруулах тухай хуулийн төслийг боловсруулсан байна. ] 


           Хуулийн төслийн үр нөлөөг үнэлэх ажиллагааг Засгийн газрын 2016 оны 59 дүгээр тогтоолын 3 дугаар хавсралтаар баталсан “Хуулийн төслийн үр нөлөө тооцох аргачлал[footnoteRef:2]” /цаашид”Аргачлал” гэх/-ын дагуу дараах үе шатаар гүйцэтгэлээ.  [2:  www.legalinfo.mn ] 


              1/Шалгуур үзүүлэлтийг тогтоох;
              2/Хуулийн төслөөс үр нөлөө тогтоох хэсгийг тогтоох; 
              3/Шалгуур үзүүлэлтэд тохирорх шалгах хэрэгслийг тогтоож, үр нөлөөг тооцох; 
             4/Үр дүнг үнэлж, зөвлөмж өгөх.

ХОЁР. ХУУЛИЙН ТӨСЛИЙН  ҮР НӨЛӨӨГ ҮНЭЛЭХ ШАЛГУУР ҮЗҮҮЛЭЛТИЙГ СОНГОСОН БАЙДАЛ, ҮНДЭСЛЭЛ

Энэхүү үнэлгээг хийж гүйцэтгэхдээ хуулийн төслийн зорилго, хамрах хүрээ, зохицуулах харилцааны онцлогоос хамаарч Аргачлалын 2.9-д[footnoteRef:3] заасан 6 шалгуур үзүүлэлтээс дараах 3 шалгуур үзүүлэлтийг сонгосон болно. Үүнд:  [3:  “Шалгуур үзүүлэлтийг тогтоохдоо тухайн боловсруулж байгаа хуулийн төслийн зорилго, хамрах хүрээ, зохицуулах асуудалтай уялдуулан нэг, эсхүл хэд хэдэн шалгуур үзүүлэлтийг сонгож болно. Тухайлбал, тухайн хуулийн төслийн үр нөлөөг зорилгод хүрэх байдал, зардал, хүлээн зөвшөөрөгдсөн байдал гэсэн шалгуур үзүүлэлтийн хүрээнд тооцож болно.” -Хууль тогтоомжийн төслийн үр нөлөөлг үнэлэх аргачлалын 2.9 дэх заалт. ] 


1.Зорилгод хүрэх байдал;
2.Ойлгомжтой байдал; 
3.Харилцан уялдаа зэрэг болно.

Шалгуур үзүүлэлтийг сонгосон үндэслэл:

· Зорилгод хүрэх байдал: 

Хуулийн төслийн зохицуулалт нь тус хуулийн төслийн Үзэл баримтлалд дурдсан хуулийг хэрэгжүүлэхэд тулгарч байгаа бэрхшээл, зөрчил, хийдлийг шийдвэрлэхэд чиглэгдэх ёстой.
Иймд хуулийн төслийн зохицуулалт нь дэвшүүлсэн зорилго буюу хуулийн төслийн Үзэл баримтлалд дурдсан үндэслэл, хэрэгцээ шаардлагад нийцсэн эсэх, мөн түүнийг шийдвэрлэж чадахуйц зохицуулалтын хувилбарыг агуулсан эсэх, тухайн хуулийн зорилго, зарчимд нийцэж байгаа эсэхийг тогтоох зорилгоор “Зорилгод хүрэх байдал” шалгуур үзүүлэлтийг сонгосон болно. 

· Ойлгомжтой байдал: 

       Хуулийн төслийн зохицуулалт нь түүнийг хэрэглэх, хэрэгжүүлэх субьектийн хувьд ойлгомжой байх шаардлагатай. 

Иймд хуулийн төсөл нь бүтэц, хэлбэрийн хувьд төдийгүй хэл зүй, найруулгын хувьд ойлгомжтой, логик дараалалтай боловсруулагдсан эсэх буюу Хууль тогтоомжийн тухай хуулийн 24, 28, 30, 31, 32 дугаар зүйлд заасан шаардлагад нийцсэн байдлаар томьёологдсон эсэхийг тодруулах зорилгоор энэхүү шалгуур үзүүлэлтийг сонгосон болно. 

· Харилцан уялдаатай байдал: 

        Хуулийн төсөл нь Хууль тогтомжийн тухай хуулийн 29 дүгээр зүйлд заасан агуулгын шаардлагыг хангах, мөн Монгол Улсын Үндсэн хууль болон хүчин төгөлдөр үйлчилж байгаа бусад хууль тогтоомжид нийцсэн байх, хуулийн төслийн зохицуулалт өөр хоорондоо зөрчилгүй байх шаардлагатай. 

Иймд хуулийн төсөл нь хуульд заасан агуулгын шаардлагыг хангасан эсэхийг шалгах зорилгоор энэхүү шалгуур үзүүлэлтийг сонгож байна. 

Хүлээн зөвшөөрөгдөх байдал, практикт хэрэгжих боломж болон зардал тооцох” шалгуур үзүүлэлтийг сонгоогүй тухай:
    
Монгол Улсын Үндсэн хуульд “Ерөнхийлөгчийн сонгууль хоёр шаттай байна. ... Анхан шатны сонгуульд Монгол Улсын сонгуулийн эрх бүхий иргэд нийтээрээ, чөлөөтэй, шууд сонгох эрхтэй оролцож, Ерөнхийлөгчид нэр дэвшигчийн талаар саналаа нууцаар гаргана.”[footnoteRef:4] гэж заасны дагуу Монгол Улсын Ерөнхийлөгчийн сонгуулийн тухай хуульд “Сонгууль нь бүх нийтийн байх бөгөөд түүнд сонгогч бүр оролцох эрхтэй” гэж, “Сонгуулийн зарчим нь Монгол Улсын иргэний сонгох, сонгогдох эрхийг хангахад үндэслэнэ”[footnoteRef:5] гэж тус тус заасан.  [4:  Монгол Улсын Үндсэн хуулийн Гучин нэгдүгээр зүйл.]  [5:  Монгол Улсын Ерөнхийлөгчийн сонгуулийн тухай хуулийн 61, 62 дахь заалт.] 


Өөрөөр хэлбэл, тус хуулийн төслөөр зохицуулах гадаад улсад байгаа иргэдийн сонгуулийн эрхийг хангах болон урьдчилан санал өгөх эрх зүйн нөхцөлийг бүрдүүлэх асуудал нь Монгол Улсын Үндсэн хууль болон Монгол Улсын Ерөнхийлөгчийн сонгуулийн тухай хуулийн зорилго, иргэний сонгох, сонгогдох эрхийн баталгааг хангахад чиглэх бөгөөд ямар нэгэн байдлаар иргэдийн эрх, эрх чөлөөг хязгаарлах, төрийн байгууллагад хуульд нийцээгүй чиг үүргийг хүлээлгэхгүй, харин төр хүлээсэн үүргээ хэрэгжүүлэх боломжийг бүрдүүлэх болно.  

Иймд хуулийн төслийг хэрэгжүүлэх боломжтой эсэх болон иргэд хүлээн зөвшөөрөх эсэхийг тодруулах зорилго бүхий “Хүлээн зөвшөөрөгдөх байдал” болон “Практикт хэрэгжих боломж” шалгуур үзүүлэлтийг сонгоогүй болно. 

Түүнчлэн, хуулийн төсөлд холбогдох зардлын тооцоог Хууль тогтоомжийн тухай хуулийн 8.1.4-т заасны дагуу тусгайлан хийх тул “зардал тооцох” шалгуур үзүүлэлтийг давхардуулан сонгоогүй болно. 


ГУРАВ.ХУУЛИЙН ТӨСЛИЙН ҮР НӨЛӨӨГ ҮНЭЛЭХ ХЭСГИЙГ 
ТОГТООСОН БАЙДАЛ

Аргачлалын 3.2[footnoteRef:6]-т заасны дагуу сонгосн шалгуур үзүүлэлтийн дагуу үр нөлөөх үнэлэх хэсэг, түүннийг шалгах хэрэгслийг дараах байдлаар тогтоож байна. [6: “Хуулийн төслөөс үр нөлөөг нь үнэлэх хэсгийг тогтоохдоо шууд үр дагавар үүсгэж байгаа гол ач холбогдолтой зохицуулалтыг олж тогтоох нь зүйтэй” - Хууль тогтоомжийн төслийн үр нөлөөлг үнэлэх аргачлалын 3.2 дахь заалт. 
] 


	Шалгуур үзүүлэлт
	Үр нөлөөг үнэлэх хэсэг
	Шалгуур үзүүлэлт

	1
	


Зорилгод хүрэх байдал
	· Хуулийн төслийн 1 дүгээр зүйлээр “хуульд 3.1.4 дэх заалт, 16.8 дахь хэсгийг болон 571 дүгээр зүйл, 60.16, 60.17 дахь хэсэг болон 62.17-62.19 дэх хэсэг нэмэх” зохицуулалт;
· Хуулийн төслийн  2 дугаар зүйлд “хуулийн 19.9, 20.1, 20.2, 20.3 дахь хэсгийг өөрчлөн найруулах” зохицуулалт;
· Хуулийн төслийн 3 дугаар зүйлд “хуулийн 57.1 дэх хэсэгт өөрчлөлт оруулах”  зохицуулалт; 
· Хуулийн төслийн 5 дугаар зүйлд “хуулийн 8.3 дахь хэсэг, 20.3.1 -20.3.5 дахь заалт, 20.4 -20.10 дахь хэсгийг болон 24 дүгээр зүйлийг  тус тус хүчингүй болсонд тооцох” зохицуулалт. 
	
· Хуулийн төслийн зохицуулалт нь Монгол Улсын Үндсэн хууль, Монгол Улсын Ерөнхийлөгчийн сонгуулийн тухай хуульд заасан зорилт, зарчимд нийцсэн эсэх;

· Хуулийн төслийн Үзэл баримтлалд тусгасан зорилтыг хангахад чиглэсэн эсэх.

	2
	Ойлгомжтой эсэх
	Хуулийн төсөл болон дагалдах хуулийн төслийг зохицуулалтыг бүхэлд нь 
	Хуулийн төслийн  зохицуулалт нь хууль тогтоомжийн тухай хуулийн 28, 30, 31, 32  дугаар зүйлд заасан шаардлагыг хангаж, хууль тогтоомжийн төсөл боловсруулах рагчлалын дагуу ойлгомжтой байдлаар боловсруулагдсан эсэх 

	3
	Харилцан уялдаа
	Хуулийн төсөл болон дагалдах хуулийн төслийг зохицуулалтыг бүхэлд нь
	· Хуулийн төсөл нь Монгол Улсын Үндсэн хууль болон  бусад хууль тогтоомжтой  нийцсэн, зөрчилгүй эсэх;

· Хууль тогтоомжийн тухай хуулийн 29 дүгээр зүйлд заасан агуулгын шаардлагыг хангасан эсэх. 



        Хуулийн төслийн сонгосон хэсэг болон тогтоосон шалгуур үзүүлэлтийг харгалзан зорилгод дүн шинжилгээ хийх, ойлгомжтой байдал болон хуулийн төслийн уялдааг шалгах хэрэгслийг ашиглан үнэлгээг гүйцэтгэнэ. 
                         
                    ДӨРӨВ. ХУУЛИЙН ТӨСЛИЙН ҮР НӨЛӨӨГ  ҮНЭЛЭХ ХЭСЭГ 

           1.Зорилгод хүрэх байдлыг хангасан эсэх: 

Энэхүү шалгуур үзүүлэлтийн хүрээнд хуулийн төслийн зохицуулалт[footnoteRef:7] нь төслийн  Монгол Улсын Үндсэн хууль болон Монгол Улсын Ерөнхийлөгчийн сонгуулийн тухай хуулийн зорилт, зарчимд нийцсэн эсэх болон хуулийн төслийн Үзэл баримтлалд тусгасан зорилтыг хангаж байгаа эсэхийг нягтлан үзлээ.  [7:  МУИХ-ын гишүүн Д.Бум-Очирын санаачилсан Монгол Улсын Ерөнхийлөгчийн сонгуулийн тухай хуульд нэмэлт, өөрчлөлт оруулах тухай хуулийн төсөл. ] 


Хууль тогтоомжийн тухай хуулийн 14.2.4-т “хууль тогтоомжийн төсөл Монгол Улсын Үндсэн хууль, Монгол Улсын олон улсын гэрээ болон бусад хуультай хэрхэн уялдах … талаарх санал”-ыг хуулийн төслийн Үзэл баримтлалд тусгахаар заасан.

Хуулийн төслийн Үзэл баримтлалд “Үндсэн хуульд заасан “Сонгууль бүхий нийтийнх байх” зарчмыг хангах, мөн Монгол Улсын Их Хурлын “Монгол Улс дахь хүний эрх, эрх чөлөөний байдлын талаарх 24 дэх илтгэл, эрүү шүүлтээс урьдчилан сэргийлэх үйл ажиллагааны 2024 оны тайланг хэлэлцсэнтэй холбогдуулан авах арга хэмжээний тухай”  2025 оны 77 дугаар тогтоолын 1 дэх заалтын б/-д заасан “хөгжлийн бэрхшээлтэй иргэн, гадаад улсад байгаа болон Монгол Улсын нутаг дэвсгэрт байгаа боловч сонгогчдын нэрийн жагсаалтад бүртгэгдсэн хаягнаас өөр газарт байгаа иргэн, оюутан, суралцагчид, сонгуулийн санал авах өдөр албан үүргээ гүйцэтгэж байгаа төрийн албан хаагч, уртын ээлжээр ажиллаж байгаа ажилтан зэрэг сонгогчдын сонгох эрхийг эдлүүлэх, санал өгөх боломжит хувилбарыг тодорхойлж, эрх зүйн орчныг бий болгох” арга хэмжээг эрх зүйн үндэслэлийг хуульчлан тогтоох зорилгоор тус хулийн төслийг боловсруулсан талаар дурджээ. 

 Хуулийн төслийн үзэл баримтлалд тусгасан зорилтыг хуулийн төслийн зохицуулалттай харьцуулан дүгнэвэл: 

          1/Гадаад улсад байгаа иргэд санал өгөхдөө урьдчилан бүртгүүлэхгүй бөгөөд сонгуулийн сурталчилгаа эхэлснээс хойш санал өгөх боломжийг бүрдүүлэх эрх зүйн зохицуулалтыг хуульчлах зорилтыг хангах хүрээнд:

Тус зорилттой уялдуулан хуулийн төслийн 1 дүгээр зүйлээр “хуульд 3.1.4 дэх заалт, 16.8 дахь хэсгийг нэмэх” зохицуулалтыг, 2 дугаар зүйлд “хуулийн 20.1, 20.2, 20.3 дахь хэсгийг өөрчлөн найруулах”, 3 дугаар зүйлд “хуулийн 57.1-д өөрчлөлт оруулах”- аар зааснаас гадна хуулийн төслийн 5 дугаар зүйлд “хуулийн 8.3 дахь хэсэг, 20.3.1 -20.3.5 дахь заалт, 20.4 -20.10 дахь хэсгийг тус тус хүчингүй болсонд тооцох” зохицуулалтыг тусгажээ. 

 	 Эдгээр зохицуулалтыг хуульчилснаар гадаад улсад суугаа иргэд сонгуульд оролцохын тулд урьдчилан бүртгүүлдэг нэмэлт шаардлагыг “эрхт тэгш байх” зарчимд нийцүүлэн өөрчилж, эдгээр иргэдийн санал авах хугацаа болон санал авах ажиллагааг зохион байгуулах цагийг шинэчлэн, бодит байдалд нийцүүлэн тогтоож, мөн дипломат төлөөлөгчийн газар байрладаггүй газар оршин суугаа иргэдийн санал өгөх боломжийг өргөжүүлэх эрх зүйн боломж бүрдэхээр байна. 

Тодруулбал, гадаад улсад байгаа иргэд сонгуульд оролцох эсэхээ заавал урьдчилан бүртгүүлэх шаардлагагүй буюу Монгол Улсын нутаг дэвсгэрт байгаа сонгогчдын нэгэн адил “сонгогчийн нэрийн жагсаалт”-ын дагуу саналаа өгөх,                         хугацаанд хавчигдахгүйгээр саналаа “5 хоногийн хугацаанд 07:00-17:00 цагийн хооронд” өгөх боломж нээгдэнэ. 

        2.Санал авах өдөр саналаа өгөх боломжгүй сонгогчийн саналыг урьдчилан авах төрөл, хэлбэрийг нэвтрүүлэх эрх зүйн үндэслэлийг тогтоох зорилтын хүрээнд:

Монгол Улсын Ерөнхийлөгчийн сонгуулийн тухай хуулийн 58.1-д эрүүл мэндийн байдлын улмаас санал авах байранд өөрийн биеэр очиж чадахгүй, нийтийн дайчилгаанд хамрагдан ажиллаж байгаа болон зэвсэгт хүчин, хилийн ба дотоодын цэргийн анги, салбарт алба хааж байгаа, мөн зөрчлийн улмаас баривчлагдсан болон Эрүүгийн хэрэг хянан шийдвэрлэх тухай хуульд заасны дагуу баривчлагдсан, цагдан хоригдсон нөхцөлд зөөврийн битүүмжилсан хайрцагаар санал өгөх боломжтой.

Харин бусад шалтгаанаар буюу оршин суугаа хаягаасаа өөр газарт байгаа сонгогч, мөн санал авах өдөр өөрийн оршин суугаа газраасаа өөр газарт байх сонгогчийн хувьд саналаа урдьчилан өгөх, эсхүл өөрийн оршин суугаа газраасаа өөр газрын хэсгийн хороонд саналаа өгөх боломжгүй байна.

Тус зорилттой уялдуулан хуулийн төслийн 1 дүгээр зүйлээр хуульд Урьдчилан санал авах ажиллагааг зохицуулсан “571 дүгээр зүйл, 60.16, 60.17 дахь хэсэг болон 62.17-62.19 дэх хэсэг”-ийг тус тус нэмж, 2 дугаар зүйлээр “хуулийн 19.9 дэх хэсгийг өөрчлөн найруулах”, 5 дугаар зүйлд “хуулийн 24 дүгээр зүйлийг хүчингүй болсонд тооцох” зохицуулалтыг тусгажээ.

Эдгээр өөрчлөлтийг хуульчилснаар оршин суугаа хаягаасаа өөр газарт байгаа болон санал авах өдөр өөрийн оршин суугаа газраасаа өөр газарт байгаа, эсхүл  санал авах өдөр тодорхой шалтгааны улмаас саналаа өгөх боломжгүй сонгогч саналаа урьдчилан өгч, сонгуулийн эрхээ эдлэх боломж бүрдэнэ.

Иймд хуулийн төслийн зохицуулалт нь Үндсэн хууль болон Монгол Улсын Ерөнхийлөгчийн сонгуулийн тухай хуульд заасан “Сонгууль нь бүх нийтийнх байх“ зарчмыг хангахад чиглэсэн бөгөөд Хууль тогтоомжийн тухай хуулийн 29.1.1-д “Монгол Улсын Үндсэн хууль, Монгол Улсын олон улсын гэрээнд нийцсэн, бусад  хууль, үндэсний аюулгүй байдлын үзэл баримтлал, Монгол Улсын урт хугацааны хөгжлийн бодлоготой уялдсан байх” гэсэн шаардлагад нийцсэн хэмээн дүгнэж байна.

2.Ойлгомжтой байдлыг хангасан эсэх: 

Хуулийн төсөл нь Хууль тогтоомжийн тухай хуулийн 24.5.1-д заасан “Хуульд нэмэлт, өөрчлөлт оруулах” хэлбэрээр боловсруулагдсан байх бөгөөд мөн хуулийн 28 дугаар зүйлд заасан бүтцийн болон дарааллын шаардлагад нийцсэн байна. 

Хуулийн төсөл нь бүтцийн хувьд нийт 5 зүйлтэй бөгөөд 1 дүгээр зүйлд “хуульд нэмэлт оруулах” зохицуулалтыг,  2 дугаар зүйлд “хуулийн зарим хэсгийг  өөрчлөн найруулах” зохицуулалтыг, 3 дугаар зүйлд “хуулийн зарим нэр томьёо, үг, өгүүлбэрийг өөрчлөх” ,  4 дүгээр зүйлээр “хуулийн зарим үг, өгүүлбэр хасах”, 5 дугаар зүйлээр “хуулийн зарим зүйл, хэсэг, заалтыг хүчингүй болсонд тооцох” зохицуулалтыг зохих дарааллыг дагуу тусгасан байна. 

Хууль тогтоомжийн тухай хуулийн 29.3-т заасны дагуу хуулийн төслийг дагалдуулан Сонгуулийн автоматжуулсан системийн тухай хуульд нэмэлт, өөрчлөлт оруулах тухай хуулийн төслийг боловсруулсан байна. 

Хуулийн төслийн боловсруулалт нь хууль тогтоомжийн тухай хуулийн 30 дугаар зүйлд заасан хэл зүй, найруулгын болон 32 дугаар зүйлд заасан эшлэл хэрэглэх шаардлага, мөн Засгийн газрын 2016 оны 59 дүгээр тогтоолын 2 дугаар хавсралтаар баталсан “Хууль тогтоомжийн төсөл боловсруулах аргачлал”-ыг баримталсан эсэхийг нягтлан үзлээ. 

Хуулийн төслийн зарим хэсэг, заалтын ойлгомжтой байдлыг нэмэгдүүлж, найруулгыг сайжруулах болон техник бичвэрийн зарим алдааг засах шаардлагатай байна. /Зөвлөмж хэсгээс дэлгэрүүлж үзнэ үү/

3.Харилцан уялдаатай байдлыг хангасан эсэх: 

Энэхүү шалгуур үзүүлэлтийг хангасан эсэхийг хуулийн төслийн зохицуулалтыг бүрэн хамруулан Аргачлалд заасан стандарт асуултууд[footnoteRef:8]  болон Хууль тогтоомжийн тухай хуулийн  29 дүгээр зүйлд заасан агуулгын шаардлага, 17.2.4, 17.3 дахь хэсэгт заасан хүний эрхийн шалгуур[footnoteRef:9]-ын дагуу зохих асуултад хариулах байдлаар гүйцэтгэлээ. [8:  Хууль тогтоомжийн төслийн үр нөлөөг үнлэх аргачлалын 4.10 дахь хэсэг. ]  [9:          “17.2.4.хууль тогтоомжийн төслийн хүний эрхэд нөлөөлөх байдлыг үнэлэх.
   17.3.Тухайн хуулийн төслөөр хүний эрх, эрх чөлөөг хязгаарлах тохиолдолд дараах шаардлагыг хангасан эсэхийг энэ хуулийн 17.2.4-т заасан үнэлгээнд нэмж тусгана:
          17.3.1.үндэсний аюулгүй байдал, хүний эрх, эрх чөлөө, нийгмийн хэв журмыг хамгаалах зайлшгүй шаардлага бүхий байх;
           17.3.2.ялгаварлан гадуурхаагүй байх;
          17.3.3.хязгаарлалт нь зорилгодоо хүрэхэд тохирсон, боломжит хамгийн бага түвшинд байх.” Хууль тогтоомжийн тухай хуулийн зохицуулалт. 
] 

	Түүнчлэн, Хууль тогтоомжийн тухай хуулийн 29 дүгээр зүйлд заасан “тухайн хуулиар зохицуулах нийгмийн харилцааны хүрээнээс хальсан асуудлыг тусгахгүй байх”, “тухайн хуулиар зохицуулах нийгмийн харилцаанд үл хамаарах хуульд нэмэлт, өөрчлөлт оруулах буюу хүчингүй болсонд тооцох тухай заалт тусгахгүй байх”, “хэм хэмжээ тогтоогоогүй, тунхагласан шинжтэй буюу нэг удаа хэрэгжүүлэх заалт тусгахгүй байх” шаардлагыг хангасан байна. 

	Иймд тус шалгуурын дагуу Монгол Улсын Ерөнхийлөгчийн сонгуулийн тухай хуульд нэмэлт, өөрчлөлт оруулах тухай хуулийн төслийн болон дагалдах хуулийн төслийн зүйл, хэсэг, заалтыг үнэлж, хуулийн төсөлд  Монгол Улсын Үндсэн хууль болон бусад хууль тогтоомжтой зөрчилдсөн зохицуулалтыг тусгаагүй бөгөөд хууль тогтоомжийн тухай хуулийн 29 дүгээр зүйлд заасан агуулгын шаардлагад нийцсэн хэмээн дүгнэж байна. 


ТАВ. ДҮГНЭЛТ, ЗӨВЛӨМЖ 

Энэхүү хуулийн төслийн үр нөлөөг үнэлэх үнэлгээг Улсын Их Хурлын гишүүн Д.Бум-Очирын санаачлан боловсруулсан Монгол Улсын Ерөнхийлөгчийн сонгуулийн тухай хуульд нэмэлт, өөрчлөлт оруулах тухай хуулийн төслийн Үзэл баримтлалын хүрээнд гүйцэтгэлээ. 

Үнэлгээнд хууль санаачлагчаас боловсруулсан хуулийн төсөл, түүний Үзэл баримтлал болон холбогдох бусад хууль тогтоомж, тухайн чиглэлээр хийсэн судалгаа, тоо баримт зэрэг холбогдох материалыг ашигласан болно. 

Хуулийн төсөл нь дэвшүүлсэн зорилгоо хангасан эсэх, Монгол Улсын Үндсэн хууль болон бусад хууль тогтоомжтой хэрхэн уялдсан, төслийн бүтэц, томьёоллын агуулга, утга найруулга ойлгомжтой эсэх, хуульд заасан шаардлагыг хангаж байгаа эсэхийг сонгосон шалгуур үзүүлэлт тус бүрийн дагуу гүйцэтгэж, дараах нэгдсэн Дүгнэлтийг хийж байна. Үүнд:

· Зорилгод хүрэх байдал: Хуулийн төсөл нь  Монгол Улсын Үндсэн хууль  болон Монгол Улсын Ерөнхийлөгчийн сонгуулийн тухай хуульд заасан “Сонгууль нь бүх нийтийнх байх“ зарчмыг хангахад чиглэсэн бөгөөд Хууль тогтоомжийн тухай хуулийн 29.1.1-д “Монгол Улсын Үндсэн хууль, Монгол Улсын олон улсын гэрээнд нийцсэн, бусад  хууль, үндэсний аюулгүй байдлын үзэл баримтлал, Монгол Улсын урт хугацааны хөгжлийн бодлоготой уялдсан байх”  байна. 

· Ойлгомжтой байдал: Хуулийн төсөл болон дагалдах хуулийн төсөл нь Хууль тогтоомжийн тухай хуулийн 24.5.1-д заасан “Хуульд нэмэлт, өөрчлөлт оруулах” хэлбэрээр боловсруулагдсан байх бөгөөд мөн хуулийн 28, 30, 31, 32 дугаар зүйлд заасан бүтцийн болон дарааллын шаардлагад нийцсэн байна. Харин хуулийн төслийн зарим хэсэг, заалтын ойлгомжтой байдлыг нэмэгдүүлэх чиглэлээр найруулгын болон техник бичвэрийн зарим алдааг засах шаардлагатай байна.

· Харилцан уялдаатай байдал: Хуулийн  болон дагалдах хуулийн төслийн зүйл, хэсэг, заалт нь Монгол Улсын Үндсэн хууль болон бусад хууль тогтоомжтой зөрчил, давхцадл үүсгээгүй, Хууль тогтоомжийн тухай хуулийн 29 дүгээр зүйлд заасан агуулгын шаардлагыг хангасан байна.  

             Дээрх дүгнэлтэд үндэслэн хуулийн төслийн тодорхой хэсэг, заалтын ойлгомжтой байдлыг нэмэгдүүлэх чиглэлээр дараах Зөвлөмжийг гаргаж байна:


             1/Хуулийн төслийн 1 дүгээр зүйлийн 1/-д “3.1.14 дэх хэсэг” гэснийг “заалт” гэж, мөн зүйлийн 4/-т ”65 дугаар зүйлийн 65.16, 35.17 дахь хэсэг” гэснийг “60 дугаар зүйлийн 60.16, 60.17 дахь хэсэг” гэж, 6/-д “62.17 дугаар зүйлд” гэснийг “62.17-д” гэж зөвтгөх, мөн зүйлийн 5/-д 61.7.1, 61.7.2 дахь заалтын өгүүлбэрийг томоор эхлүүлснийг жижиг үсгээр болгон зөвтгөх, 3 дугаар зүйлд “5 хоногийн” гэснийг Хууль тогтоомжийн төсөл боловсруулах аргачлалын 5.3.1.1-д заасанд нийцүүлэн үсгээр илэрхийлэх;  

            2/Хууль тогтоомжийн тухай хуулийн 30.7-д “Нэр томьёо нь тодорхой утга агуулгаар зөвхөн нэг бүлэг, зүйл, хэсэг, заалтын хүрээнд хэрэглэгдэх бол түүний тодорхойлолт, тайлбарыг холбогдох бүлэг, зүйл, хэсэг, заалтын дотор байрлуулж болно” гэж заасанд нийцүүлэн 62.19-д заасныг бие даасан хэсгээр биш, 62.17 дахь хэсгийн тайлбар хэлбэрээр томьёолох;

            3/ Хуулийн төслийн 571.2, 571.3, 62.17, 62.18, 69.4, 19.9, 20.1 дэх хэсгийн найруулгыг сайжруулж, ойлгомжтой болгох, мөн 20.1-д “үндсэн нэрийн жагсаалт” гэснийг хуульд нийцүүлэн зөвтгөх.
 
Тухайлбал, 571.2 дахь хэсгийн томьёлолд “... санал авах ажиллагааг ... авна” гэсэн найруулгын алдааг засах, 571.3 дахь хэсгийн зохицуулалтаар сонгуулийн байгууллага, эсхүл сонгогчийн  хэнд нь үүрэг хүлээлгэж байгаа тодруулах, мөн 62.18 62.17, 62.18 дахь хэсэгт 2-3 агуулгыг нэгтгэн зохицуулсан нь ойлгожмгүй байх тул Хууль тогтоомжийн төсөл боловсруулах аргачлалын 2.3.1-д заасны дагуу[footnoteRef:10] томьёоллыг сайжруулж, бие даасан агуулгыг тусгай хэсгээр зохицуулах,  19.9 дэх хэсэгт ямар мэдээ, баримтад өөрчлөлт оруулахыг тодорхой болгож, найруулгыг сайжруулах, 20.1 дэх хэсэгт заасан үүргийг хэн хэрэгжүүлэх нь тодорхойгүй байгааг анхаарч зөвтгөх. [10:  “2.3.1.зүйлд тусгасан санааг хоорондоо уялдаа бүхий хэд хэдэн өгүүлбэрээр илэрхийлэх тохиолдолд зүйлийг хэсэгт хуваана. Зүйлийн доторх хэсгийн бичвэр тус бүрийг догол мөрнөөс эхэлнэ” –Ххууль тогтоомжийн төсөл боловсруулах аргачлал. Монгол Улсын Засгийн газрын 2016 оны 59 дүгээр тогтоол. www.legalinfo.mn
] 


Мөн хуулийн төслийн 20.1-д заасан  нэр томьёог жигдлэн “гадаад улсад санал өгөх” гэж өөрчлөх, нэрийн жагсаалтыг “үндсэн” гэж тодруулсныг хуулийн холбогдох заалттай нийцүүлэх, мөн хэсэгт 19 дүгээр зүйлийг бүхэлд нь эш татах шаардлагатай эсэхийг нягтлах зэрэг болно. 

---оОо---


























АШИГЛАСАН МАТЕРИАЛЫН ЖАГСААЛТ 


I.ХУУЛЬ ТОГТОМЖ, ХУУЛЬЧИЛСАН АКТ

1. Монгол Улсын Үндсэн хууль -1992 он; 
2. Монгол Улсын Ерөнхийлөгчийн сонгуулийн тухай хууль-2020 он;
3. Сонгуулийн автомжуулсан системийн тухай хууль-2011 он;
4. Хууль тогтоомжийн тухай хууль -2015 он; 
5. Монгол Улсын Их Хурлын 2025 оны 77 дугаар тогтоол;
6. Монгол Улсын Засгийн газрын 2016 оны 59 дүгээр тогтоол. 

        
II.БУСАД

1.Монгол Улсын Их хурлын гишүүн Д.Бум-Очирын санаачилсан Монгол Улсын 
Ерөнхийлөгчийн сонгуулийн тухай хуульд нэмэлт, өөрчлөлт оруулах тухай хуулийн төсөл болон дагалдах хуулийн төсөл. 2026 он;

           2.Монгол Улсын Их хурлын гишүүн Д.Бум-Очирын санаачилсан Монгол Улсын 
Ерөнхийлөгчийн сонгуулийн тухай хуульд нэмэлт, өөрчлөлт оруулах тухай хуулийн төслийн үзэл баримтлал. 2026 он; 

            3.Монгол Улсын Ерөнхийлөгчийн сонгуулийн тухай хуулийн  зарим зүйл, хэсгийн хэрэгжилтийн үр дагаварт хийсэн үнэлгээ. Ажлын хэсэг -2026 он; 

           4.Монгол Улс дахь хүний эрх, эрх чөлөөний байдлын талаарх 24 дэх илтгэл. 
ХЭҮК-2025 он;

          5.Сонгогчийн зан төлөвийн судалгаа- Сонгуулийн ерөнхий хороо. 2025 он.










